Bæjarstjórn Hveragerðisbæjar

Fundargerð 365. fundar


Ár 2007, fimmtudaginn 11. október kl: 17:00 kom bæjarstjórn Hveragerðis saman til fundar á skrifstofu bæjarins Sunnumörk 2, Hveragerði. 

Fundinn sátu, Eyþór H. Ólafsson, Aldís Hafsteinsdóttir, Guðmundur Þór Guðjónsson, Unnur Þormóðsdóttir, Herdís Þórðardóttir,  Róbert Hlöðversson og Ellen Ýr Aðalsteinsdóttir.

Ennfremur sat fundinn Helga Kristjánsdóttir, skrifstofustjóri, sem ritaði fundargerð í tölvu.

Forseti bæjarstjórnar, Guðmundur Þór Guðjónsson, setti fund og stjórnaði. 

Forseti leitaði eftir athugasemdum um fundarboð en engar komu fram. 

Dagskrá:

1. Fundargerðir

1.1. Bæjarráðs frá 20. september og 4. október 2007.

1.2. Skipulags- og bygginganefndar frá 18. september og 2. október 2007.

1.3. Félagsmálanefndar 11. og 25. september 2007.

1.4. Atvinnumálanefndar 12. september 2007.

1.5. Íþrótta- og tómstundanefndar frá 17. september 2007.

2. 
Gjaldskrá um kattahald í Hveragerði síðari umræða.

3. 
Jafnréttisáætlun Hveragerðisbæjar.

4. 
Endurskoðun fjárhagsáætlunar 2007.

5. 
Útgefnir lóðaleigusamningar (svar við fyrirspurn fulltrúa A-listans).

6. 
Kosning í nefndir og ráð.

7. 
Tillaga um afmælisgjöf til Grunnskólans í Hveragerði.

8. Fundargerðir til kynningar;

3.1. Bæjarstjórnar frá 6. september 2007.

Hér var gengið til dagskrár

1. Fundagerðir;

1.1. Bæjarráðs frá 20. september 2007.

Eftirtaldir tóku til máls: Herdís Þórðardóttir, Aldís Hafsteinsdóttir, Róbert Hlöðversson, Guðmundur Þór Guðjónsson, Eyþór H. Ólafsson, Unnur Þormóðsdóttir og Ellen Ýr Aðalsteinsdóttir

Róbert Hlöðversson vék af fundi meðan á afgreiðslu liðar 2.2 stóð.

Fulltrúar minnihlutans lögðu fram eftirfarandi bókun vegna liðar 2.2.

Í minnisblaði bæjarstjóra vegna veitingu veðleyfis í byggingarréttinum að Austurmörk 24 koma 
fram alvarlegar ásakanir á hendur fyrrverandi bæjarstjóra Hveragerðis.  Þar gefur bæjarstjóri í 
skyn að fyrrverandi bæjarstjóri hafi í heimildarleysi gefið veðleyfi fyrir 400 milljón króna 
veðskuldabréfi.  Í gögnum bæjarins kemur skýrt fram að einungis var verið að veita veðleyfi fyrir eftirstöðum byggingaréttarins, að upphæð 42,5 milljónir króna. Jafnframt kemur fram í ítarlegum kaupsamningi um byggingarréttinn, eins og bæjarstjóri bendir réttilega á í minnisblaði sínu, að sækja skuli um veðleyfið á skrifstofu bæjarins.  Hvergi er þess getið að bæjarstjórn  þurfi að samþykkja veitingu veðleyfisins en ólíkt því sem viðhaft er í tíð núverandi meirihluta, hlaut þetta mál lýðræðislega umfjöllun.  Aldís Hafsteinsdóttir sat í bæjarráði og gerði enga athugasemd við beiðni Hraunprýði ehf. um veðleyfið. Bæjarráð fól bæjarstjóra ásamt lögmanni bæjarins að ganga svo frá að Hveragerðisbær fengi tryggar ábyrgðir frá forsvarsmönnum Hraunprýði ehf. fyrir eftirstöðvum kaupverðsins. Það er því ljóst að fyrrverandi bæjarstjóri fór ekki út fyrir sitt valdsvið. Eftir greiðslu byggingarréttarins hafði Hveragerðisbær engra hagsmuna að gæta varðandi  veðleyfið og það fallið úr gildi.  Málflutningur bæjarstjóra í þessu máli kemur ekki á óvart þar sem hún hefur áður verið uppvís af vankunnáttu á sviði sveitarstjórnarmála. Minnihluti A-listans telur þó að ýmislegt sé óskýrt í þessu máli varðandi aðkomu núverandi bæjarstjóra í málinu.Minnihluti óskar því að færð verði til bókar svör bæjarstjóra við eftirfarandi spurningum:

·
Hvaða gögn komu fram sem urðu þess valdandi að fresta þurfti uppboðinu

·
Hvaða upplýsingar var sýslumaður að biðja um sbr. minnisblað bæjarstjóra frá 18.september. 

·
Á hvað forsendum fól bæjarstjóri lögmanni bæjarins, Helga Jóhannessyni hrl.,   að krefjast þess að uppboð á eigninni,  Austurmörk 24, færi ekki fram.

·
Hvaða skuldbindingar taldi lögmaður að Hveragerðisbær væri óskuldbundin af.

·
Hvað skuldaði Hraunprýði ehf. Hveragerðisbæ vegna kaupa á byggingarréttinum að Austurmörk 24 þegar fyrra uppboðið átti að fara fram.

·
Hver óskaði eftir uppboði á Austurmörk 24 og hver er skráður eigandi Hraunprýði ehf./Austurmörk 24.

·
Hafði bæjarstjóri samband við fyrrverandi bæjarstjóra til að afla sér upplýsinga um málið.

Herdís Þórðardóttir

Ellen Ýr Aðalsteinsdóttir

Kl. 17:22 var gert fundarhlé.

Kl. 17:55 hélt fundur áfram.

Fulltrúar meirihlutans lögðu fram eftirfarandi bókun.

Meirihluti Sjálfstæðismanna furðar sig á því að fulltrúar A-listans skuli vísvitandi setja fram fullyrðingar sem eru rangar.

Á fundi bæjarráðs komu fram sjónarmið meirihlutans sem skýrðu greinilega þá stöðu sem bærinn er í varðandi þetta mál.

Þar kom meðal fram eftirfarandi:

Á fundi bæjarráðs 2. febrúar 2006 óskaði Hraunprýði ehf sem þá hafði eignast byggingarréttinn að Austurmörk 24,  eftir veðleyfi vegna veðsetningar á byggingarréttinum.  Bæjarráð samþykkti að fela bæjarstjóra að ræða við forsvarsmenn Hraunprýði í samráði við lögfræðing.  Þessi afgreiðsla er skilmerkilega færð í fundagerðarbækur bæjarins.

Við eftirgrennslan kom í ljós að málið er aldrei tekið fyrir aftur í bæjarrráði en sýslumaður hefur aftur á móti undir höndum 4 veðskuldabréf samtals að upphæð 400 milljónir króna sem undirrituð eru af  þáverandi bæjarstjóra, Orra  Hlöðverssyni,  þann  3. febrúar 2006.

Málið liggur afskaplega skýrt fyrir.  Þann 2. febrúar fær bæjarstjóri heimild til að ræða við forsvarsmenn Hraunprýði.  Daginn  eftir skrifar hann undir öll veðskuldabréfin án heimildar bæjarstjórnar.  Hvernig hægt er að hártoga þetta er óskiljanlegt.  Hvergi í fundargerðum bæjarins er að finna stafkrók um það hvernig bæjarstjóri ætlaði að tryggja hagsmuni Hveragerðisbæjar í þessu máli.  Hvar stendur skrifað í fundargerðum bæjarins að bæjarráð hafi falið fyrrverandi bæjarstjóra ásamt lögmanni að ganga svo frá að Hveragerðisbær fengi tryggar ábyrgðir frá forsvarsmönnum Hraunprýði?  Slík gögn eru ekki til og það vita fulltrúar minnihlutans mæta vel.

Sýslumaður hafði að fyrra bragði samband við bæjarstjóra til að kynna sér málavexti varðandi umrætt veðleyfi og þá kom fram að heimild bæjarstjórnar var ekki til staðar. Þótti slíkt í hæsta máta óeðlilegt og því var talið mikilvægt að bæjarráð fengi vitneskju um málið.

Uppboði var frestað að beiðni lögmanns þar til bæjarráð  hafði verið upplýst um málið og það gefið heimild fyrir uppboði á byggingarréttinum.

Þessi frestur reyndist nauðsynlegur til að gæta hagsmuna bæjarins.  Enda kom í ljós á uppboði sem fara átti fram á eigninni í dag að  kröfur í lóðina sjálfa nema rúmlega 200 milljónum þrátt fyrir að aldrei hafi verið gefinn út lóðarleigusamningur og lóðin því sannanlega í eigu Hveragerðisbæjar. Í skjölum sem lögð voru fram við uppboð í dag kemur fram að gefin er heimild til veðsetningar lóðarinnar sem er algjörlega fráleitt í ljósi þeirra ákvarðana sem bæjarstjórn tók á sínum tíma.  Ef lóðin fer á uppboð að öllu óbreyttu verður lóðin að eignarlóð hæstbjóðanda og bærinn yrði því af lóðarleigu til allrar framtíðar.

Uppboði í dag var frestað vegna þeirrar óvissu sem er í málinu.

Aldís Hafsteinsdóttir

Guðmundur Þór Guðjónsson

Eyþór H. Ólafsson

Unnur Þormóðsdóttir

Forseti bæjar stjórnar lagði fram eftirfarandi tillögu.

Bæjarstjórn samþykkir að fela lögmanni bæjarins að gæta hagsmuna hans í þessu máli.

Tillaga forseta bæjarstjórnar samþykkt samhljóða.

Kl. 18:00 var gert fundarhlé.

Kl. 18:13 hélt fundur áfram.

Fulltrúar minnihlutans lögðu fram eftirfarandi bókun.

Minnihluti A-listans lýsir yfir vonbrigðum vegna þess að meirihluti sjálfstæðismanna svarar ekki þeim spurningum sem minnihluti óskaði eftir í málinu. Ljóst er að  tryggingin lá fyrir þar sem bæði félögin, Ármenn og Hraunprýði ehf.,  bera sólidaríska  ábyrgð.  Þau gögn sem lögð voru fram á uppboðinu í dag breyta ekki þeirri staðreynd að fyrrverandi bæjarstjóri veitti eingöngu veðheimild í byggingarrétti að Austurmörk 24. 

Herdís Þórðardóttir

Ellen Ýr Aðalsteinsdóttir

Aldís Hafsteinsdóttir bókar eftirfarandi vegna persónulegra ummæla minnihlutans.

Það getur vel verið að minnihluti telji mig vankunnuga í sveitarstjórnarmálum, en hvað það kemur störfum fyrri bæjarstjóra við eða þessu máli yfirleitt er ofar mínum skilningi.

Aldís Hafsteinsdóttir.

Fulltrúar minnihlutans lögðu fram eftirfarandi bókun og tillögu vegna liðar 2.3.

Bæjarfulltrúar A-listans styðja tillöguna heilshugar og fögnum því að meirihluti sjálfstæðismanna deili með okkur áhyggjum af fjármálaóreiðu sinni. Óskað er eftir svörum við eftirfarandi spurningum:

·
Hver var áætlaður kostnaður bæjarins af ferð tveggja bæjarfulltrúa til Brussel á vegum Sambands Íslenskra sveitafélaga.

·
Var einhver kostnaður sem ekki fékkst endurgreiddur þar sem þegar var búið að kaupa farseðlana.

·
Hvaða leiktæki hefur meirihluti sjálfstæðismanna ákveðið að keypt verði á Hólaróló í staðin.

Tillaga:

Minnihlutinn leggur fram eftirfarandi tillögu;

Við leggjum til að bæjarfulltrúar Hveragerðis samþykki að bæjarfulltrúar sæki Fjármálaráðstefnu sveitarfélaga annað hvert ár. Jafnframt leggjum við til að valið verði ákveðið verkefni til að styðja það ár sem ekki er farið. Þar sem enn hefur ekki verið gengið frá skráningu fyrir ráðstefnuna í ár gerum við það að tillögu okkur að vegna 60 ára afmælis Grunnskólans í Hveragerði verði andvirði ráðstefnunnar varið til kaupa á píanó.

Greinagerð:

Fjármálaráðstefna sveitarfélaga er haldin til upplýsinga og fræðslu fyrir bæjarfulltrúa. Hægt er að nálgast öll gögn ráðstefnunar á heimasíðu sambandsins og því ekki nauðsynlegt að sækja ráðstefnuna ár hvert. Auk þess á Hveragerðisbær fulltrúa í stjórn Sambands Íslenskra sveitarfélaga og hefur því greiðan aðgang að því að koma sínum sjónarmiðum á framfæri. 

Herdís Þórðardóttir

Róbert Hlöðversson

Ellen Ýr Aðalsteinsdóttir

Kl. 18:18 var gert fundarhlé.

Kl. 18:30 hélt fundur áfram.

Tillaga minnihlutans borin upp og felld með 4 atkvæðum meirihlutans.

Meirihlutin lagði fram eftirfarandi bókun.

Meirihlutinn fellir tillögur minnihlutans en vekur um leið athygli á að fyrir fundinum liggur tillaga meirihlutans um að Grunnskólanum verði færðar kr. 400.000  sem gangi til kaupa á píanói.  Sú tillaga verður samþykkt síðar á fundinum.   

Eftirfarandi eru svör vegna spurninga í bókun minnihlutans:

1:  Ekki er óvarlegt að áætla að kostnaður við ferðina hefði numið milli 400 og 500 þúsund.

2:  Hveragerðisbær ber engan kostnað vegna ferðarinnar.

3:  Búið er að kaupa kastala á Hólaróló sem hentar yngstu börnunum.

Aldís Hafsteinsdóttir

Guðmundur Þór Guðjónsson

Eyþór H. Ólafsson

Unnur Þórmóðsdóttir

Minnihlutinn lagði fram eftirfarandi bókun.

Minnihluti A-listans mun ekki sækja Fjármálaráðstefnu sveitarfélaga þetta árið og  óskum eftir því að áætlaður kostnaður vegna þátttöku okkar á ráðstefnunni renni til kaupa á píanói fyrir grunnskólann í Hveragerði. 

Herdís Þórðardóttir

Róbert Hlöðversson

Ellen Ýr Aðalsteinsdóttir

Fundargerðin að öðru leyti samþykkt samhljóða. 



Bæjarráðs frá 4. október 2007.

Eftirtaldir tóku til máls: Ellen Ýr Aðalsteinsdóttir.

Fulltrúar minnihlutans lögðu fram eftirfarandi bókun vegna liðar 2.2.

A-listinn tekur undir bókun fulltrúa minnihlutans um að Hveragerðisbær hafi frumkvæði að því að stofna til samstarfs milli Hveragerðis, Árborgar og Ölfuss varðandi kjarasamningagerð  en feli ekki alfarið launanefnd sveitarfélaga samningagerð. 

Herdís Þórðardóttir

Róbert Hlöðversson

Ellen Ýr Aðalsteinsdóttir

Fundargerðin samþykkt samhljóða.

1.2. Skipulags- og byggingarnefndar frá 18. september 2007.

Enginn tók til máls.

Fundargerðin samþykkt samhljóða.



Skipulags- og byggingarnefndar frá 2. október 2007.

Enginn tók til máls.

Fundargerðin samþykkt samhljóða

1.3. Félagsmálanefndar frá 11. september 2007.

Eftirtaldir tóku til máls: Unnur Þormóðsdóttir.

Fundargerðin samþykkt samhljóða.



Félagsmálanefndar frá 25. september 2007.

Eftirtaldir tóku til máls: Unnur Þormóðsdóttir, Ellen Ýr Aðalsteinsdóttir, Herdís Þórðardóttir og Aldís Hafsteinsdóttir.

Bæjarstjórn lýsir yfir ánægju sinni með frumkvæði félagsmálanefndar varðandi forvarnarverkefnið “Verndari barna”. Með samþyktinni er Hveragerðisbær fyrsta sveitarfélagið sem tekur upp samstarf með þessum hætti  við Blátt áfram.

Fundargerðin samþykkt samhljóða.

1.4. Atvinnumálanefndar frá 12. september 2007.

Eftirtaldir tóku til máls: Aldís Hafsteinsdóttir

Fundargerðin samþykkt samhljóða.

1.5. Íþrótta- og tómstundanefndar frá 17. september 2007.

Enginn tók til máls.

Fundargerðin samþykkt samhljóða.

2. Gjaldskrá um kattahald í Hveragerði, síðari umræða.

Lögð fram til síðari umræðu gjaldskrá um kattahald í Hveragerði.

Gjaldskráin samþykkt samhljóða.
3. Jafnréttisáætlun Hveragerðisbæjar.

Lögð fram jafnréttisáætlun Hveragerðisbæjar sem unnin var af nemum í kynjafræði í Háskóla Íslands í samvinnu við félagsmálastjóra.

Eftirtaldir tóku til máls: Unnur Þormóðsdóttir, Ellen Ýr Aðalsteinsdóttir, Aldís Hafsteinsdóttir og Herdís Þórðardóttir.

Eftirfarandi bókun samþykkt samhljóða:

Með samþykkt jafnréttisáætlunar vill bæjarstjórn stuðla að jafnrétti kynjanna, jafnri stöðu og virðingu karla og kvenna.  Jafnréttisáætlunin tekur til stjórnkerfis og starfsmanna sveitarfélagsins annars vegar og hins vegar til starfsemi og þjónustu sem stofnanir sveitarfélagsins veita íbúum þess. Leitast skal við að flétta jafnréttissjónarmið inn í starfsemi sveitarfélagsins og líf íbúanna þannig að þau verði sjálfsagður þáttur þess.
Tilgangur áætlunarinnar er að koma á og viðhalda jafnrétti og jöfnum tækifærum kvenna og karla og jafna þannig stöðu kynjanna á öllum sviðum samfélagsins.  Allir einstaklingar skulu eiga jafna möguleika á að njóta eigin atorku og þroska hæfileika sína óháð kynferði.  Hveragerði er og á að vera ákjósanlegur staður til búsetu þar sem manngildi eru í hávegum höfð og virðing og umburðarlyndi gagnvart íbúum er sett á oddinn.

Um leið og bæjarstjórn samþykkir áætlunina samhljóða viljum við þakka þeim sem komu að gerð áætlunarinnar þá góðu vinnu sem þar var ynnt af hendi.  
Fulltrúar minnihlutans lögðu fram eftirfarandi bókun.

Bæjarfulltrúar A-listans lýsa yfir ánægju með að jafnréttisáætlun Hveragerðisbæjar sé nú að líta dagsins ljós.  Jafnframt hvetjum við meirihluta sjálfstæðismanna til að setja af stað vinnu við gerð starfsmannastefnu Hveragerðisbæjar.  


Herdís Þórðardóttir


Róbert Hlöðversson


Ellen Ýr Aðalsteinsdóttir

Bæjarstjóri upplýsti að vinna við gerð starfsmannastefnu væri þegar hafin og í góðri samvinnu við starfsmenn verður hún kynnt á árinu.

Jafnréttisáætlunin samþykkt samhljóða með örlitlum orðalagsbreytingum.
4. Endurskoðun fjárhagsáætlunar 2007.

Lögð fram endurskoðuð fjárhagsáætlun fyrir Hveragerðisbæ og stofnanir hans fyrir árið 2007.  

Bæjarstjóri kynnti áætlunina sem gerir ráð fyrir að heildartekjur samstæðu verði rétt rúmlega 1172 milljónir króna en rekstrargjöld með afskriftum, lífeyrissjóðsskuldbindingum og fjármagnsliðum eru áætluð um 1127 milljónir.  Niðurstöðutala rekstrarreiknings er því áætluð jákvæð að upphæð kr. 45 milljónir. Nettó fjárfesting ársins nemur 149 milljónum.  Tekin voru tvö ný langtímalán að upphæð kr. 100 milljónir en aftur á móti voru langtímalán greidd niður um 84 milljónir.  Langtímalán samstæðu hækka þrátt fyrir þetta á milli ára um 56 milljónir og skýrist það vegna hækkaðrar vísitölu.  

Eftirtaldir tóku til máls: Aldís Hafsteinsdóttir, Guðmundur Þór Guðjónsson og Róbert Hlöðversson.

Meirihluti Sjálfstæðismanna lagði fram eftirfarandi bókun:

Með nýjum áherslum í rekstri virðist sem tekist hafi að snúa við þeirri þróun sem einkenndi síðasta kjörtímabil þar sem afkoma Hveragerðisbæjar var neikvæð fyrir utan  það eina ár sem tekna vegna sölu Hitaveitu Hveragerðis gætti.  Árið 2007 má búast við jákvæðri afkomu bæjarsjóðs uppá 45 milljónir króna.  Hér er reyndar aðeins verið að endurskoða áætlun og unnið út frá niðurstöðu fyrstu 8 mánaða ársins en í stóru búi þá geta hin ýmsu frávik og óvæntar uppákomur skekkt þá niðurstöðu sem vonast er eftir.  

Með aðhaldi í öllum stofnunum bæjarins búumst við við því að niðurstaða ársins verði sem líkust því sem hér er lagt fram.  Athygli vekur að Hveragerðisbær hefur selt lóðir og byggingarrétt fyrir rúmlega 82 milljónir króna á árinu og greinilegt að bæjarfélagið hefur mikið aðdráttarafl bæði fjárfesta sem og nýrra íbúa.  Öllu tali um að lóðaúthlutun gangi ekki samkvæmt áætlun er vísað til föðurhúsanna enda sýna reikningar bæjarins að  lóðarhafar hafa þegar greitt um 146 milljónir í gatnagerðargjöld á árinu sem er um 14,5 milljónum meira en gert var ráð fyrir í upphaflegri áætlun.   Það er sama hvar drepið er niður í endurskoðaðri áætlun,  reksturinn gengur vel og heldur sig í stórum dráttum innan áætlunar.  Stjórnendur og starfsmenn eiga heiður skilinn fyrir þátt þeirra í því að rekstur bæjarins er í eins góðum farvegi og raun ber vitni og fyrir það þökkum við hér með. 



Aldís Hafsteinsdóttir



Eyþór H. Ólafsson



Unnur Þormóðsdóttir



Guðmundur Þór Guðjónsson

Fulltrúar A-listans lögðu fram eftirfarandi bókun.

Samkvæmt áætlun 2007 hækka tekjur um 184 milljónir króna, eða um 19% hækkun á milli ára, og fagnar A-listinn þeirri niðurstöðu.  Þessa hækkun má fyrst og fremst  skýra með mikilli íbúafjölgun í bæjarfélaginu í tíð fyrrverandi meirihluta Samfylkingar og Framsóknar og öflugu uppbyggingarstarfi þeirra. Hins vegar lýsum við yfir áhyggjum vegna fjárfestingaáætlunar meirihluta sjálfstæðismanna en rauntölur þar bera vott um stöðnun og metnaðarleysi. Í byrjun september hafði einungis verið framkvæmt fyrir 33 milljónir í gatnagerðarframkvæmdum en áætlun gerði ráð fyrir 128 milljónum króna. Við aðstöðuhús á Grýluvelli var í áætlun gert ráð fyrir 15 milljónum króna, en ekkert hefur orðið af þeirri framkvæmd. Við nýja borholu á Selhæðum var gert ráð fyrir 10 milljónum króna, enn hefur ekkert verið aðhafst þar. Framkvæmdir utan fjárhagsáætlunar eru hins vegar 27% af fjárfestingaráætlun ársins 2007, eða 71 milljón króna. Þetta er lýsandi dæmi um það stefnuleysi sem ríkir hjá meirihluta sjálfstæðismanna í stjórnun bæjarins. Kostnaðurinn við viðbyggingu leikskólans Óskalands fer a.m.k. 25% yfir áætlun en minna má á að minnihluti A-listans lagði til að farin yrði sama leið og gert var við byggingu fyrri áfanga leikskólans. Sú framkvæmd stóðst bæði fjárhags- og tímaáætlun.  Fjárfestingaáætlun vekur upp ákveðnar væntingar hjá bæjarbúum um framkvæmdir á komandi ári. Minnihluti A-listans telur því að meirirhluti sjálfstæðismanna sé að bregðast trausti bæjarbúa með því að standa ekki við gerða fjárfestingaáætlun og nota þess í stað stóran hluta fjármuna til annarra verka. 



Herdís Þórðardóttir



Róbert Hlöðversson



Ellen Ýr Aðalsteinsdóttir

Kl. 19:09 var gert fundarhlé.

Kl. 19:13 hélt fundur áfram.

Endurskoðuð fjárhagsáætlun ársins 2007 samþykkt með atkvæðum meirihlutans, fulltrúar minnihlutans sátu hjá.
5. Útgefnir lóðaleigusamningar (svar við fyrirspurn fulltrúa A-listans).

Lagður fram listi yfir þær lóðir í Dalsbrún, Smyrlaheiði og Mánamörk þar sem gefnir hafa verið út lóðarleigusamningar.

Í minnisblaði bæjarstjóra kemur fram að gefnir hafa verið út 11 lóðarleigusamningar en þeir eru gefnir út  þegar gatnagerðargjöld eru að fullu greidd eða  þegar framkvæmdir hafa hafist á lóð (sökkull kominn).  Þó nokkrir aðilar hafa nýtt sér skuldaviðurkenningu og fá því ekki lóðarleigusamning fyrr en framkvæmdir teljast hafnar.

Eftirtaldir tóku til máls: Guðmundur Þór Guðjónsson, Róbert Hlöðversson, Aldís Hafsteinsdóttir, Eyþór H. Ólafsson, Unnur Þormóðsdóttir, Herdís Þórðardóttir og Ellen Ýr Aðalsteinsdóttir.

Fulltrúar A-listans lögðu fram eftirfarandi bókun.

Opnun tilboða í byggingarrétt á 24 lóðum fyrir einbýlishús, parhús og raðhús við Smyrlaheiði og Dalsbrún fór fyrst fram þann 29. maí s.l. Samkvæmt minnisblaði bæjarstjóra er  búið að þinglýsa lóðaleigusamningum fyrir 10 af þessu lóðum, sem er einungis 42% þeirra lóða sem í boði voru.  Þetta sýnir að mjög dræm eftirspurn er eftir lóðum í bæjarfélaginu. Bæjarfulltrúar A-listans hafa margoft lýst yfir áhyggjum af þesari þróun og kenna um útboðsstefnu sjálfstæðismanna, sem hefur orsakað að greiða þarf  5-6,5 milljónir fyrir einbýlishúsalóð, sem er hækkun um allt að 100% á kjörtímabilinu. Það er ljóst að mikil óánægja ríkir meðal verktaka og einstaklinga um útboðsstefnu meirihluta sjálfstæðismanna á byggingarrétti vegna íbúðahúsnæðis og hvetjum við meirihluta sjálfstæðismanna enn og aftur til að endurskoða útboðsstefnu sína.  Samkvæmt markmiðum meirihluta sjálfstæðismanna er stefnt að 60% íbúafjölgun fram til ársins 2010.  Staðan er hins vegar sú að íbúum bæjarins hefur aðeins fjölgað um rúmlega 2% það sem af er ári.  Minnihluti hefur ítrekað bent á þessa þróun og einu svörin sem berast frá meirihluta sjálfstæðismanna eru að A-listinn hafi enga trú á uppbyggingu og framtíð í bæjarins.  Við óskum eftir að meirihluti sjálfstæðismanna hefji umræðuna upp á málefnalegt plan og fari að vinna í takt við markmið sín.    Jafnframt óskum við eftir því að bæjarstjóri leggi fram aðgerðaáætlun um það hvernig meirihluti sjálfstæðismanna ætli að ná fram markmiðum um 60% íbúafjölgun til ársins 2010.



Herdís Þórðardóttir



Róbert Hlöðversson



Ellen Ýr Aðalsteinsdóttir

Meirihluti bæjarstjórnar lagði fram eftirfarandi bókun.

Meirihluti bæjarstjórnar bendir á augljósan misskilning minnihlutans því lóðarleigusamningar eru gefnir út þegar gatnagerðargjöld eru að fullu greidd eða framkvæmdir teljast hafnar. Því er fjöldi þeirra ekki vísbending um úthlutaðar lóðir. Endalaust niðurrifs tal minnihlutans er í hróplegu ósamræmi við þá blómlegu uppbyggingu sem er staðreynd í okkar ágæta bæjarfélagi.


Aldís Hafsteinsdóttir

Guðmundur Þór Guðjónsson

Eyþór H. Ólafsson

Unnur Þormóðsdóttir.

6. Kosning í nefndir og ráð.

Lagt fram bréf frá Daða Steini Arnarssyni þar sem hann segir sig frá að vera varamaður í skólanefnd.

Bæjarstjórn samþykkir að Birkir Sveinsson verði varamaður í skólanefnd í stað Daða Steins Arnarssonar.

7. Tillaga um afmælisgjöf til Grunnskólans í Hveragerði.

Lögð fram eftirfarandi tillaga frá meirihlutanum.

Í tilefni af 60 ára afmæli Grunnskólans í Hveragerði leggjum við undirrituð til að bæjarstjórn samþykki að gefa Grunnskólanum 400.000 krónur sem gangi til kaupa á píanói sem staðsett yrði í miðrými eða í sal skólans.



Aldís Hafsteinsdóttir



Eyþór H. Ólafsson



Unnur Þormóðsdóttir



Guðmundur Þór Guðjónsson.
Tillagan samþykkt samhljóða.

Minnihlutinn samþykkir tillöguna og vísar í bókun sína fyrr á fundinum.

8. Fundargerðir til kynningar;

8.1. Bæjarstjórnar frá 6. september 2007

Fundargerðin upp lesin og samþykkt samhljóða.

Fleira ekki gert og fundi slitið kl. 19:58

	Eyþór H. Ólafsson, (sign).


	Aldís Hafsteinsdóttir, (sign).

		Herdís Þórðardóttir, (sign)


	Unnur Þormóðsdóttir, (sign).

		Róbert Hlöðversson, (sign).


	Guðmundur Þór Guðjónsson, (sign).

		Ellen Ýr Aðalsteinsdóttir, (sign).


			
	Helga Kristjánsdóttir, (sign).

